
სახელმძღვანელო
სხვა სახელმწიფოსთვის, სხვა სახელმწიფოს იურისდიქციის ქვეშ მყოფი იურიდიული ან ფიზიკური პირისთვის ან საერთაშორისო ორგანიზაციისთვის პერსონალურ მონაცემთა გადაცემის შესახებ  პერსონალურ მონაცემთა დაცვის ინსპექტორის ნებართვის მისაღებად წარსადგენი განცხადების შევსების, განცხადების განხილვის ვადების და შედეგის გასაჩივრების წესის შესახებ

წინამდებარე დოკუმენტი წარმოადგენს სახელმძღვანელოს, რომელიც გამოიყენება „პერსონალურ მონაცემთა დაცვის შესახებ“ საქართველოს კანონით[footnoteRef:1] განსაზღვრულ შემთხვევაში სხვა სახელმწიფოს ან მისი იურისდიქციის ქვეშ მყოფი იურიდიული ან ფიზიკური პირისთვის, ასევე საერთაშორისო ორგანიზაციისთვის პერსონალურ მონაცემთა გადაცემის შესახებ ნებართვის მისაღებად განაცხადის შევსებისას. ეს დოკუმენტი ასევე განსაზღვრავს  პერსონალურ მონაცემთა დაცვის ინსპექტორის მიერ ნებართვის გაცემის შესახებ გადაწყვეტილების მიღების და გასაჩივრების წესს.  [1:  „პერსონალურ მონაცემთა დაცვის შესახებ“ საქართველოს კანონის 41-ე მუხლის მე-2 პუნქტის „ბ“ ქვეპუნქტი. ] 

ამ დოკუმენტის მიზნებისათვის, პერსონალურ მონაცემთა გადაცემად ითვლება მონაცემთა გადაცემა ისეთი მიმღებისთვის, რომელზეც არ ვრცელდება საქართველოს იურისდიქცია. 
განაცხადის შევსების წესი  

1. ინფორმაცია მონაცემთა დამმუშავებლის შესახებ
ამ პუნქტში უნდა მიეთითოს:
· ფიზიკური პირის შემთხვევაში - სახელი,  გვარი, პირადი ნომერი, რეგისტრაციის და ფაქტობრივი  მისამართები.  
· კერძო სამართლის იურიდიული პირის შემთხვევაში - მეწარმეთა და არასამეწარმეო (არაკომერციული) იურიდიულ პირთა რეესტრის ამონაწერის შესაბამისად იურიდიული პირის ორგანიზაციულ-სამართლებრივი ფორმა, სრული დასახელება, საიდენტიფიკაციო ნომერი, რეგისტრაციის და ფაქტობრივი  მისამართები. 
· საჯარო სამართლის იურიდიული პირის ან ადმინისტრაციული ორგანოს შემთხვევაში უწყების სრული სახელწოდება, საიდენტიფიკაციო ნომერი, რეგისტრაციის და ფაქტობრივი  მისამართები. 

2. სახელმწიფოს/საერთაშორისო ორგანიზაციის დასახელება, სადაც იგზავნება მონაცემები
· სხვა სახელმწიფოსთვის მონაცემთა გადაცემის შემთხვევაში უნდა მიეთითოს მისი ოფიციალური სახელწოდება, მაგალითად, დანიის შემთხვევაში - დანიის სამეფო.  
· საერთაშორისო ორგანიზაციისათვის მონაცემთა გადაცემის შემთხვევაში უნდა მიეთითოს მისი სრული დასახელება, მაგალითად, გაერთიანებული ერების ორგანიზაცია და არა „გაერო“.

3. მონაცემთა უშუალო მიმღების სახელწოდება/ვინაობა და საქმიანობის ძირითადი მიმართულება
· ფიზიკური პირის შემთხვევაში უნდა მიეთითოს მიმღების სახელი, გვარი, პირადობის დამადასტურებელი დოკუმენტიდან პირადი ნომერი ან სხვა უნიკალური მაიდენტიფიცირებელი ნომერი, რეგისტრაციისა და ფაქტობრივი  მისამართი. ასევე მისი საქმიანობის სფეროს ძირითადი მიმართულება.
· სახელმწიფო ან/და კერძო სამართლის ორგანიზაციების  შემთხვევაში უნდა მიეთითოს მისი სრული დასახელება, საიდენტიფიკაციო/სარეგისტრაციო ნომერი (არსებობის შემთხვევაში), უახლესი ამონაწერი შესაბამისი სარეგისტრაციო სამსახურიდან, რეგისტრაციისა და ფაქტობრივი მისამართი. ასევე საქმიანობის სფეროს ძირითადი მიმართულება.
· საერთაშორისო ორგანიზაციის შემთხვევაში, უნდა მიეთითოს მიმღების სრული სახელწოდება და საქმიანობის მიმართულება.



4. მონაცემთა გადაცემის სამართლებრივი საფუძველი
განაცხადის ამ პუნქტში უნდა მიეთითოს მონაცემთა გადაცემის კანონით განსაზღვრულ სამართლებრივ  საფუძველთაგან  ერთ-ერთი მაინც, კერძოდ:
· მონაცემთა სუბიექტის თანხმობა. მაგალითად, მონაცემთა დამმუშავებელსა და მონაცემთა სუბიექტს შორის დადებული ხელშეკრულება, რომელიც ითვალისწინებს მომსახურების გაწევის მიზნით მონაცემთა სუბიექტის შესახებ არსებული ინფორმაციის გადაცემას საზღვარგარეთ. ამგვარი ხელშეკრულების არსებობის შემთხვევაში განაცხადს თან უნდა დაერთოს ხელშეკრულების დედანი ან ნოტარიულად დამოწმებული ასლი.
· მონაცემთა გადაცემის კანონით გათვალისწინებული ვალდებულება. მაგალითად, სახელმწიფოებს შორის „საგადასახადო საკითხებში ადმინისტრაციული ურთიერთდახმარების შესახებ“ ევროპის საბჭოს 1988 წლის 25 იანვრის კონვენციით გათვალისწინებული ინფორმაციის გაცვლა.
· მონაცემთა გადაცემა მონაცემთა სუბიექტის სასიცოცხლო ინტერესების დასაცავად. მაგალითად, სხვა ქვეყანაში სტიქიური უბედურების დროს იქ მყოფი საქართველოს მოქალაქეების შესახებ ინფორმაციის გადაცემა მათი სასიცოცხლო ინტერესების დასაცავად. 
· მონაცემთა გადაცემა მონაცემთა დამმუშავებლის ან მესამე პირის კანონიერი ინტერესების დასაცავად, გარდა იმ შემთხვევისა, როდესაც არსებობს მონაცემთა სუბიექტის უფლებებისა და თავისუფლების აღმატებული ინტერესი. მაგალითად, დავალიანების დაფარვის შესახებ გაფრთხილების წერილის ჩაბარების მიზნით ან აღსრულების მიზნებისთვის, კრედიტორმა შესაბამისი საფუძვლების არსებობისას მოვალის მონაცემები გადასცა იმ ქვეყნის შესაბამის დაწესებულებას, სადაც იმყოფება პირი.
· მონაცემთა გადაცემა მნიშვნელოვანი საჯარო ინტერესის დასაცავად. მაგალითად, ეფექტური მიგრაციის პოლიტიკის მიზნებისათვის სახელმწიფოთა შორის მონაცემების ურთიერთგაცვლა.
· მონაცემთა გადაცემა მონაცემთა სუბიექტის განცხადების განსახილველად, მისთვის მომსახურების გასაწევად. მაგალითად, ადგილობრივი საგანმანათლებლო ორგანიზაცია, რომელიც საზღვარგარეთ სწავლის მსურველ სტუდენტებს სთავაზობს კონსულტაციასა და დახმარებას, სტუდენტის განაცხადს აგზავნის სხვა ქვეყნის უნივერსიტეტში.  

განსაკუთრებული კატეგორიის მონაცემთა (მონაცემი, რომელიც დაკავშირებულია პირის რასობრივ ან ეთნიკურ კუთვნილებასთან, პოლიტიკურ შეხედულებებთან, რელიგიურ ან ფილოსოფიურ მრწამსთან, პროფესიული ორგანიზაციის წევრობასთან, ჯანმრთელობის მდგომარეობასთან, სქესობრივ ცხოვრებასთან ან ნასამართლეობასთან, ასევე ბიომეტრული მონაცემი, რომლითაც შესაძლებელია პირის იდენტიფიცირება ზემოაღნიშნული ნიშნებით) გადაცემა აკრძალულია, გარდა კანონით პირდაპირ გათვალისწინებული შემთხვევებისა, კერძოდ: 
· მონაცემთა სუბიექტმა გამოხატა წერილობითი თანხმობა განსაკუთრებული კატეგორიის მონაცემთა გადაცემაზე; 
· მონაცემთა სუბიექტმა საჯარო გახადა მის შესახებ მონაცემები მათი გამოყენების აშკარა აკრძალვის გარეშე; 
· მონაცემთა გადაცემა აუცილებელია მონაცემთა დამმუშავებლის მიერ შრომითი ვალდებულების შესრულებისათვის ან მასთან დაკავშირებული უფლების განხორციელებისათვის;
· მონაცემთა გადაცემა აუცილებელია მონაცემთა სუბიექტის ან მესამე პირის სასიცოცხლო ინტერესების დასაცავად და მონაცემთა სუბიექტს ფიზიკურად ან სამართლებრივად უნარი არა აქვს, განაცხადოს თანხმობა მონაცემთა გადაცემაზე;
· მონაცემთა გადაცემა ხორციელდება საზოგადოებრივი ჯანმრთელობის დაცვის, ჯანმრთელობის დაცვის დაწესებულების (მუშაკის) მიერ ფიზიკური პირის ჯანმრთელობის დაცვის მიზნებისათვის, აგრეთვე თუ ეს აუცილებელია ჯანმრთელობის დაცვის სისტემის მართვისათვის ან ფუნქციონირებისათვის;
· მონაცემთა გადაცემა ხორციელდება ლეგიტიმური საქმიანობის განხორციელებისას პოლიტიკური, ფილოსოფიური, რელიგიური ან სავაჭრო გაერთიანების, ასოციაციის ან სხვა არაკომერციული ორგანიზაციის მიერ. ასეთ შემთხვევაში მონაცემთა გადაცემა შეიძლება დაკავშირებული იყოს მხოლოდ ამ ორგანიზაციის წევრებთან ან პირებთან, რომლებსაც მუდმივი კავშირი აქვთ ამ ორგანიზაციასთან. ამ  საფუძვლით მონაცემთა გადაცემის შემთხვევაში დაუშვებელია მონაცემთა მესამე პირისათვის გამჟღავნება მონაცემთა სუბიექტის თანხმობის გარეშე.

გარდაცვლილი პირის შესახებ მონაცემთა გადაცემის საფუძვლები განისაზღვრება „პერსონალურ მონაცემთა დაცვის შესახებ“ საქართველოს კანონის მე-7 მუხლით. რიგ შემთხვევებში, საჭიროა მონაცემთა სუბიექტის მშობლის, შვილის, შვილიშვილის ან მეუღლის თანხმობა. 
5. მონაცემთა გადაცემის მიზანი 
განაცხადის ამ პუნქტში უნდა მიეთითოს, თუ რა მიზნით ხდება მონაცემთა გადაცემა სხვა სახელმწიფოს იურისდიქციის ქვეშ მყოფი იურიდიული/ფიზიკური პირის, საჯარო დაწესებულების ან საერთაშორისო ორგანიზაციისთვის. მონაცემთა გადაცემას უნდა ჰქონდეს კონკრეტული და მკაფიოდ განსაზღვრული მიზანი და არა ზოგადი შინაარსი, ხოლო გადასაცემი მონაცემების კატეგორიები და მოცულობა უნდა იყოს მისაღწევი მიზნის ადეკვატური და პროპორციული, ამასთან მიზნის მიღწევა შეუძლებელი უნდა იყოს მონაცემთა გადაცემის გარეშე. 

6. მონაცემთა უსაფრთხოების უზრუნველსაყოფად მიღებული ორგანიზაციულ-ტექნიკური ზომები, მონაცემთა გადაცემის არხი და საშუალება
განაცხადის ამ პუნქტში უნდა მიეთითოს მონაცემთა გადაცემისას უსაფრთხოების უზრუნველყოფის მიზნით (მათ შორის, ინფორმაციული უსაფრთხოების შიდა პროცედურების დაცვით) გატარებული ზომები, ასევე მონაცემთა გადაცემისთვის გამოსაყენებელი პროგრამული უზრუნველყოფა ან/და სხვა საშუალება. მაგალითად, მონაცემთა გადაცემა დაგეგმილია დახურული კერძო ქსელის (VPN) ან დაშიფრული ვებ-რესურსის (SSL) მეშვეობით.

7. გადასაცემი მონაცემების მოცულობა და კატეგორია
განაცხადის ამ პუნქტში უნდა მიეთითოს, თუ რამდენი პირის და  რა სახის (სახელი, გვარი, პირადი ნომერი, მისამართი, საბანკო ინფორმაცია და ა.შ.) პერსონალური მონაცემები გადაიცემა. ასევე  ხდება თუ არა მონაცემთა ბაზის (ფაილური სისტემა) გადაცემა. 

8. მონაცემთა გადაცემის პერიოდულობა
განაცხადის ამ პუნქტში უნდა მიეთითოს, პერსონალურ მონაცემთა გადაცემას ერთჯერადი ხასიათი აქვს თუ მრავალჯერადი. იმ შემთხვევაში თუ დაგეგმილია ერთიდაიგივე საფუძვლით გარკვეული პერიოდულობით მონაცემთა გადაცემა, უნდა განიმარტოს შესაბამისი მიზეზი.

9. ინფორმაცია მონაცემთა მიმღებ სახელმწიფოში ან/და საერთაშორისო ორგანიზაციაში მონაცემთა დაცვის სათანადო გარანტიების შესახებ 
განაცხადის ამ პუნქტში მონაცემთა დამმუშავებლს შეუძლია მიუთითოს მის ხელთ არსებული ინფორმაცია სხვა სახელმწიფოში ან/და საერთაშორისო ორგანიზაციაში მონაცემთა დაცვის სათანადო გარანტიების არსებობისა და შესაბამისი სტანდარტების შესახებ. მაგალითად, შესაბამის სახელმწიფოში პერსონალურ მონაცემთა დაცვის შესახებ კანონისა და საზედამხედველო ორგანოს არსებობა. მონაცემთა მიმღები ორგანიზაციის პოლიტიკა და მისი შესაბამისობა ISO სტანდარტებთან და სხვა.  
 
10. თანდართული დოკუმენტები
პერსონალურ მონაცემთა გადაცემის შესახებ განცხადებას თან უნდა დაერთოს ყველა ის დოკუმენტი, რომლებმაც შესაძლებელია გავლენა მოახდინოს მონაცემთა გადაცემის შესახებ ნებართვის გაცემაზე. ამასთან ამ პუნქტში უნდა მიეთითოს ყველა დოკუმენტის დასახელება და ფურცლების რაოდენობა.  

განცხადების განხილვის ვადა და გადაწყვეტილების მიღება

წარდგენილი განცხადება და მასზე დართული ყველა დოკუმენტი შედგენილი უნდა იყოს ქართულ ენაზე. იმ შემთხვევაში თუ განცხადებაზე დასართავი დოკუმენტი შედგენილია უცხო ენაზე, განაცხადს უნდა დაერთოს კანონმდებლობის შესაბამისად სანოტარო წესით დამოწმებული თარგმანი. 

პერსონალურ მონაცემთა დაცვის ინსპექტორის აპარატი (შემდგომში „აპარატი“)  განცხადებას რეგისტრაციაში ატარებს განცხადების მიღების დღესვე და უგზავნის (გადასცემს) განმცხადებელს ან მის უფლებამოსილ წარმომადგენელს განცხადების რეგისტრაციაში გატარების დამადასტურებელ დოკუმენტს. განცხადების რეგისტრაციამდე, განმცხადებელს შეუძლია კონსულტაცია გაიაროს აპარატის განცხადებების განხილვისა და ინსპექტირების დეპარტამენტის წარმომადგენლებთან.  აპარატი, განცხადების რეგისტრაციიდან 5 (ხუთი) დღის ვადაში, ამოწმებს წარდგენილი განცხადების შესაბამისობას დადგენილ მოთხოვნებთან. საჭიროების შემთხვევაში,  დამატებითი ინფორმაციის წარდგენის ან/და განცხადებასთან დაკავშირებული სხვა ხარვეზ(ებ)ის აღმოფხვრისთვის განმცხადებელს აპარატის მიერ შეიძლება განესაზღვროს 10 (ათი) დღის ვადა. თუ განმცხადებელი ან მისი უფლებამოსილი წარმომადგენელი მითითებულ ვადაში არ აღმოფხვრის ხარვეზს ან/და არ წარადგენს მოთხოვნილ  ინფორმაციას, ინსპექტორს უფლება აქვს, განცხადება დატოვოს განუხილველად, რის შესახებაც ეცნობება განმცხადებელს ან მის უფლებამოსილ წარმომადგენელს.

პერსონალურ მონაცემთა დაცვის ინსპექტორის მიერ მონაცემთა სხვა სახელმწიფო ან/და კერძო სამართლის ორგანიზაციებისათვის ან/და  საერთაშორისო ორგანიზაციისთვის გადაცემის შესახებ განცხადების განხილვის ვადაა  30 (ოცდაათი) დღე. ამასთან, პერსონალურ მონაცემთა დაცვის მაღალი სტანდარტიდან გამომდინარე, ევროკავშირის წევრ-სახელმწიფოებში მონაცემთა გადაცემის შესახებ განცხადების განხილვა განხორციელდება დაჩქარებული წესით. 

განცხადების განხილვის შემდეგ ინსპექტორი დასაბუთებული გადაწყვეტილებით: 
1. გასცემს ნებართვას მონაცემთა გადაცემაზე; 
2. უარს ამბობს ნებართვის გაცემაზე. 

უარის შემთხვევაში განმცხადებელს შეუძლია განმეორებით მიმართოს აპარატს იმავე მონაცემთა გადაცემის შესახებ ნებართვის მისაღებად, თუ შეიცვალა ის გარემოებები, რომლებიც საფუძვლად დაედო ნებართვის გაცემაზე უარის მიღებას. პერსონალურ მონაცემთა დაცვის ინსპექტორის გადაწყვეტილება მონაცემთა გადაცემის  ნებართვაზე უარის თქმის შესახებ შესაძლებელია გასაჩივრდეს თბილისის საქალაქო სასამართლოში, ნებართვაზე უარის თქმის შესახებ ინფორმაციის აპარატის ვებ-გვერდზე გამოქვეყნების ან ოფიციალური წესით გაცნობის დღიდან 1 (ერთი) თვის ვადაში. 

